
	БОСНА И ХЕРЦЕГОВИНА
Агенција за заштиту личних података у Босни и Херцеговини
С а р а ј е в о


Sarajevo, 30.10.2017. 
XXXXXXX 
PREDMET:  Objavljivanje knjige sa ličnim podacima u svrhu formiranja porodičnog stabla, 
                      Mišljenje,  d o s t a v lj a  s e -
VEZA: Vaš e-mail
Agenciji za zaštitu ličnih podataka u Bosni i Hercegovini (u daljem tekstu: Agencija) obratili ste se aktom veze u kojem navodite da ste istraživali razne popise prezimena M**** iz D********, te namjeravate iste objaviti u knjizi koju bi mogli koristiti prvenstveno M**** iz D******** u svrhu formiranja svog porodičnog stabla. Tražite mišljenje da li je zabranjeno javno objaviti neki od sljedećih podataka: ime i prezime, datum i godina rođenja, datum i godina smrti (za umrle), bračni drug, djeca, srodstvo, izvor podataka.
S tim u vezi, na osnovu člana 40. stav (2) tačka g) Zakona o zaštiti ličnih podataka, daje se:

M I Š LJ E NJ E
Cilj Zakona o zaštiti ličnih podataka (“Službeni glasnik BiH” broj 49/06, 76/11 i 89/11) (u daljem tekstu: Zakon) je da se „na teritoriji Bosne i Hercegovine svim licima, bez obzira na njihovo državljanstvo ili prebivalište, osigura zaštita ljudskih prava i osnovnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose“ ( član 1. stav 1). Zakon je opšti propis koji reguliše obradu i zaštitu ličnih podataka i primjenjuje se na lične podatke koje obrađuju svi javni organi, fizička i pravna lica, osim ako drugi zakon ne nalaže drugačije.

Ovaj Zakon neće se primjenjivati na lične podatke koje obrađuju fizička lica isključivo u svrhu ličnih aktivnosti ili aktivnosti domaćinstva (član 2. Zakona.).
Zakon u članu 3. alineja 1. propisuje da: “lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica“,  u alineji 5. propisano je „obrada ličnih podataka, podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;“  dok je u alineji 7. propisano da je „kontrolor svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.“
Primjenom navedenih odredbi Zakona, na opisanu namjeru objave knjige sa ličnim podacima pripadnika prezimena M**** iz D********, nesumnjivo je utvrđeno da se radi o obradi ličnih podataka, i to od strane autora knjige kao kontrolora - fizičkog lica.   
Cijeneći navode iz akta Veze u odnosu na moguće izuzetke od primjene Zakona zaključeno je da se ne može primijeniti izuzetak iz člana 2. Zakona, obzirom da se ne radi o obradi ličnih podataka u svrhu ličnih aktivnosti ili aktivnosti domaćinstva. Naime, objavom knjige sa ličnim podacima, takva obrada prevazilazi granice domaćinstva i, praktično, podaci postaju dostupni široj javnosti.

Nadalje, mogućnost za obradu ličnih podataka u statističke, istorijske i naučne svrhe bez saglasnosti nosioca podataka, iscrpljena je sa okončanjem istraživanja, odnosno objavljivanje prikupljenih podataka nakon okončanog istraživanja bilo bi suprotno članu 20. Zakona.
Članom 20. stav (2) Zakona propisano je da „Lični podaci mogu biti obrađivani za potrebe statistike, istorije i nauke bez saglasnosti nosioca podataka. Čim se završi obrada podataka u ove svrhe, podaci moraju biti učinjeni anonimnim“ dok je u stavu (3) propisano „Kada se koriste lični podaci u ove svrhe, neophodno je da se poštuje pravo na zaštitu privatnosti i ličnog života nosioca podataka.“ 

Dakle, navedeno podrazumijeva anonimizaciju ličnih podataka po završetku istraživanja, te poštivanje prava na privatni i lični život. 
Članom 4. stav 1. tačka a) Zakona, propisan je princip pravičnosti i zakonitosti, odnosno obaveza kontrolora da lične podatke obrađuje na pravičan i zakonit način. Pravična i zakonita obrada ličnih podataka podrazumijeva postojanje zakonskog osnova ili da se ista vrši na osnovu saglasnosti nosioca ličnih podataka.  
Imajući u vidu sve navedeno i činjenicu da zakonskim propisom predmetna oblast nije regulisana, jedini primjenjiv osnov za javno objavljivanje knjige sa ličnim podacima, bila bi saglasnost lica čiji se podaci namjeravaju objaviti.
Saglasnost za obradu ličnih podataka, izuzev posebnih kategorija ličnih podataka, ne mora biti data u pismenom obliku, ali je potrebno preduzeti određene aktivnosti da bi se provjerilo da li su pojedinci, čije lične podatke namjeravate obrađivati, protivni ili saglasni sa tom obradom. U tu svrhu se može uputiti direktan ili primjeren javni poziv sa informacijama, koje aktivnosti namjeravate preduzeti, te da svako ko nije saglasan da se njegovi lični podaci obrađuju treba dostaviti svoje neslaganje sa istim.
S poštovanjem,                                                                                                                                                                                                                                                                                                                                               
                    D I R E K T O R 

                                                                                                                   Petar Kovačević                                                                                                                           
Dostavljeno:              
· naslovu; 

· a/a

